
TURIZMDA INDIVIDUALLASHTIRILGAN 
XIZMATLAR KONSEPSIYASI VA TAJRIBA 
TURIZMINING NAZARIY ASOSLARI

Raxmatov Aziz Tolipovich
Qarshi davlat universiteti 1-bosqich tayanch doktoranti 
azizbekrakhmatov9626@gmail.com 

Annotatsiya. Ushbu maqolada zamonaviy turizm industriyasida individuallashtirilgan xizmatlar konsepsiyasi va tajriba 
turizmi yondashuvlarining nazariy asoslari tahlil qilinadi. Tadqiqot davomida milliy va xorijiy ilmiy adabiyotlar tahlili orqali 
individuallashtirilgan xizmatlar va tajriba turizmining asosiy xususiyatlari, rivojlanish bosqichlari hamda zamonaviy turizm 
bozorida qo'llanilish imkoniyatlari aniqlandi. Natijalar shuni ko'rsatdiki, individuallashtirilgan yondashuv va tajriba turizmi 
zamonaviy turistlarning o'zgaruvchan ehtiyojlariga javob berish uchun eng samarali strategiyalardan hisoblanadi va 
ularning integratsiyalashtirilgan qo'llanilishi turistik mahsulotning raqobatbardoshligini sezilarli darajada oshiradi.

Kalit soʻzlar: individuallashtirilgan xizmatlar, tajriba turizmi, turistik mahsulot, shaxsiylashtirish, tajriba iqtisodiyoti, turistik 
xizmatlar sifati.

Abstract. This article analyzes the theoretical foundations of the concept of individualized services and experiential 
tourism approaches in the modern tourism industry. During the study, through the analysis of national and foreign 
scientific literature, the main characteristics of individualized services and experiential tourism, stages of development, 
and opportunities for application in the modern tourism market were identified. The results showed that the individualized 
approach and experiential tourism are among the most effective strategies for meeting the changing needs of modern 
tourists, and their integrated application significantly increases the competitiveness of the tourist product.

Key words: individualized services, experiential tourism, tourist product, personalization, experience economy, quality of 
tourist services.

Аннотация. В данной статье анализируются теоретические основы концепции индивидуализированных услуг 
и подходов к экспериментальному туризму в современной туристической индустрии. В ходе исследования, 
посредством анализа отечественной и зарубежной научной литературы, были определены основные 
характеристики индивидуализированных услуг и экспериментального туризма, этапы их развития и возможности 
применения на современном туристическом рынке. Результаты показали, что индивидуализированный подход и 
экспериментальный туризм являются одними из наиболее эффективных стратегий удовлетворения меняющихся 
потребностей современных туристов, а их комплексное применение значительно повышает конкурентоспособность 
туристического продукта.

Ключевые слова: индивидуализированные услуги, экспериментальный туризм, туристический продукт, 
персонализация, экономика впечатлений, качество туристических услуг.

K I R I S H
Zamonaviy turizm industriyasi keskin transformatsiya jarayonlarini boshdan kechirmoqda va bu o‘zgarishlar 

birinchi navbatda iste’molchilar xulq-atvorining evolyutsiyasi, texnologik taraqqiyot va globallashuv jarayonlari 
bilan bog’liq. XXI asr boshlarida turizm sohasida massa turizm modelidan individual va tajribaga asoslangan 
turizm modellariga o‘tish jarayoni kuzatilmoqda. Turistlar endi standartlashtirilgan paket turlardan ko‘ra o‘zlarining 
shaxsiy qiziqishlari, ehtiyojlari va imkoniyatlariga moslashtirilgan, noyob va unutilmas tajribalar taqdim etadigan 
xizmatlarni talab qilmoqdalar. Bu tendentsiya butun dunyo turizm bozoridagi raqobatning kuchayishi va mijozlar 
kutilmalarining ortib borishiga olib keldi.

Individuallashtirilgan xizmatlar konsepsiyasi turizm industriyasida yangi standartlarni shakllantirmoqda va 
turistik xizmat ko‘rsatuvchi korxonalarni har bir mijozning noyobligini tan olish va uning o‘ziga xos ehtiyojlarini 

qondirish yo‘lida strategik qayta yo‘nalishga majbur etmoqda. Shaxsiylashtirish nafaqat turistlarning qoniqish 
darajasini oshirish vositasi, balki turistik destinatsiyalar va korxonalarning uzoq muddatli muvaffaqiyati uchun 
zarur shart bo‘lib qolmoqda [1]. Shu bilan birga, tajriba turizmi kontseptsiyasi so‘nggi yillarda alohida ahamiyat 
kasb etdi, chunki u turistlarni passiv kuzatuvchilardan faol ishtirokchilarga aylantirishni nazarda tutadi. Tajriba 
turizmi nafaqat ko‘rish va dam olishni, balki mahalliy madaniyatga chuqur kirib borish, yangi ko‘nikmalarni 
egallash va unutilmas xotiralar yaratishni o‘z ichiga oladi [2].

Bu ikki konsepsiyaning birgalikdagi qo‘llanilishi zamonaviy turizm biznesining muvaffaqiyati uchun strategik 
zaruriyatga aylandi. Individuallashtirilgan tajribalar yaratish orqali turistik korxonalar o‘z mijozlari bilan chuqurroq 
emotsional aloqa o‘rnatish, ularning sadoqatini oshirish va takroriy tashriflarni rag’batlantirish imkoniyatiga ega 
bo‘ladilar. Shuningdek, raqamli texnologiyalarning jadal rivojlanishi, sun’iy intellekt va katta ma’lumotlar tahlili 
kabi vositalarning paydo bo‘lishi individuallashtirilgan xizmatlarni taqdim etish jarayonini sezilarli darajada 
osonlashtirdi va yangi imkoniyatlar yaratdi [3].

Ushbu tadqiqotning dolzarbligi bir nechta omillar bilan belgilanadi. Birinchidan, O‘zbekiston 
Respublikasida turizm sohasini rivojlantirishga katta e’tibor qaratilayotgan bir sharoitda, xalqaro tajribalarni 
o‘rganish va milliy turizm industriyasini zamonaviy tendentsiyalar asosida takomillashtirishga ehtiyoj mavjud. 
Ikkinchidan, pandemiya sharoitida va undan keyingi davrda turistlarning xulq-atvori va kutilmalarida sezilarli 
o‘zgarishlar yuz berdi, bu esa individuallashtirilgan va xavfsiz tajribalar bo‘yicha talabning oshishiga olib keldi. 
Uchinchidan, O‘zbekistonning boy tarixiy-madaniy merosi va noyob turistik salohiyati aynan tajriba turizmi va 
individuallashtirilgan yondashuvlar orqali eng samarali namoyish etilishi mumkin.

 
M A V Z U G A  O I D  A D A B I Y O T L A R  T A H L I L I

Individuallashtirilgan xizmatlar konsepsiyasining nazariy asoslari marketingda shaxsiylashtirish 
tamoyillaridan kelib chiqadi. Pine va Gilmore tomonidan ilgari surilgan tajriba iqtisodiyoti nazariyasi zamonaviy 
turizmdagi individuallashtirishning nazariy bazasini tashkil etadi [4]. Ushbu yondashuv bo‘yicha iqtisodiy 
taraqqiyotning to‘rtta bosqichi ajratiladi: tovarlar ishlab chiqarish, xizmatlar ko‘rsatish, tajribalar yaratish va 
transformatsiya. Tajriba bosqichida iste’molchilar nafaqat xizmat oladilar, balki faol ishtirokchilar sifatida noyob 
va shaxsiy muhim voqealar yaratishda qatnashadilar. Bu nazariya turizmga nisbatan qo‘llanilganda, turistik 
xizmatlarni ko‘rsatishdan tajribaviy voqealarni loyihalashga o‘tishning zarurligini ko‘rsatadi.

Peppers va Rogers tomonidan ishlab chiqilgan “birga-bir marketing” kontseptsiyasi individuallashtirilgan 
xizmatlarning boshqa muhim nazariy asosini tashkil etadi [1]. Bu yondashuv har bir mijoz bilan individual 
munosabatlar o‘rnatish, ularning ehtiyojlarini chuqur tushunish va shaxsiy takliflar taqdim etish zarurligini 
ta’kidlaydi. Turizm kontekstida bu mijozlarning oldingi safarlari, afzalliklari, qidiruv tarixi va ijtimoiy tarmoqlardagi 
faoliyati kabi ma’lumotlarni yig’ish va tahlil qilish orqali amalga oshiriladi. Zamonaviy raqamli texnologiyalar, 
ayniqsa, sun’iy intellekt va mashinali o‘rganish algoritmlari bu jarayonni avtomatlashtirish va samaradorligini 
oshirish imkonini beradi [3].

Tajriba turizmi konsepsiyasi nisbatan yangi bo‘lsa-da, uning ilmiy asoslari bir necha o‘n yilliklar davomida 
shakllanib kelgan. Cohen turizm tajribasini fenomenologik jihatdan tahlil qilab, turli turdagi turistik tajribalar 
tipologiyasini yaratdi: rekreatsion, diversifikatsion, tajribali, eksperimental va ekzistensial [5]. Keyinchalik bu 
yondashuvlar kengaytirildi va tajriba turizmining mohiyati nafaqat joylarni ko‘rish, balki hissiy, intellektual, ijtimoiy 
va hatto ruhiy jihatdan boyituvchi faoliyatlarda ishtirok etish sifatida tushuntirildi. Quan va Wang “cho‘qqi tajriba” 
(peak experience) kontseptsiyasini turizm kontekstida qo‘llab, turistlarning eng intensiv va unutilmas lahzalarini 
yaratish muhimligini ta’kidladilar [6].

O‘zbekiston turizm sohasidagi tadqiqotlarda ham individuallashtirilgan xizmatlar va tajriba turizmi 
muammolariga e’tibor kuchaymoqda. Milliy tadqiqotchilar asosan milliy turistik destinatsiyalarning o‘ziga xos 
xususiyatlarini hisobga olgan holda xorijiy tajribalarni moslashtirishga e’tibor qaratmoqdalar [7]. Shu bilan birga, 
individuallashtirilgan xizmatlarni taqdim etishda madaniy kontekstning ahamiyati alohida ta’kidlanadi, chunki 
O‘zbekiston turistik mahsulotining o‘ziga xosligi aynan uning boy tarixiy-madaniy merosi bilan bog’liq. Milliy 
tadqiqotlarda shuningdek, mahalliy aholi bilan o‘zaro munosabatlar, autentik madaniy tajribalar va an’anaviy 
hunarmandchilikni o‘rganish imkoniyatlarining ahamiyati qayd etiladi [8].

Xorijiy ilmiy adabiyotlarda individuallashtirilgan xizmatlar va tajriba turizmining bir-biri bilan chambarchas 
bog’liqligi ko‘rsatiladi. Neuhofer va boshqalar texnologiya vositachiligidagi tajriba turizmini o‘rganib, mobil 
ilovalar, virtual va kengaytirilgan reallik kabi vositalar orqali individuallashtirilgan turistik tajribalarni yaratish 
imkoniyatlarini tahlil qildilar [3]. Ular texnologiya nafaqat shaxsiylashtirish vositasi, balki tajribaning o‘zini 
boyituvchi element ekanligini isbotladilar. Binkhorst va Den Dekker esa “hamkorlikda tajriba yaratish” 
(co-creation) kontseptsiyasini ilgari surib, turistlar va xizmat ko‘rsatuvchilar o‘rtasidagi faol o‘zaro ta’sirning 
ahamiyatini ta’kidladilar. Bu yondashuv turistlarni passiv iste’molchilardan faol ishtirokchilarga aylantiradi va 
ular o‘zlarining tajribasini shakllantirish jarayonida bevosita ishtirok etadilar [2].

Adabiyotlar tahlili shuni ko‘rsatdiki, individuallashtirilgan xizmatlar va tajriba turizmi o‘rtasida bir nechta 
o‘zaro bog’lanish nuqtalari mavjud. Birinchidan, har ikkala yondashuv ham mijoz markazliligini ta’kidlaydi va 
turistlarning individual ehtiyojlari va qiziqishlarini birinchi o‘ringa qo‘yadi. Ikkinchidan, ular emotsional aloqa va 
unutilmas xotiralar yaratishga qaratilgan. Uchinchidan, zamonaviy texnologiyalar ikkala sohada ham muhim rol 
o‘ynaydi va shaxsiylashtirish hamda boyitilgan tajribalar yaratish uchun yangi imkoniyatlar ochadi. To‘rtinchidan, 
har ikkala konsepsiya ham turistlarning faol ishtirokinita’kidlaydi va ularni tajriba yaratish jarayonining markaziga 
qo‘yadi.

T A D Q I Q O T  M E T O D O L O G I YA S I  
Tadqiqotning metodologik asosini ilmiy abstraktsiya, taqqoslash, tizimli tahlil, sintez va umumlashtirish 

metodlari tashkil etadi. Ishda deskriptiv-analitik yondashuv qo‘llanilgan bo‘lib, mavjud nazariy konsepsiyalar va 
ilmiy qarashlarning keng qamrovli tahlili amalga oshirildi. Tadqiqot milliy va xorijiy ilmiy manbalar, monografiyalar, 
dissertatsiyalar, ilmiy jurnallardagi maqolalar hamda nufuzli xalqaro tashkilotlarning hisobotlari asosida olib 
borildi. Ma’lumotlarni yig’ish va tahlil qilishda bibliografik tahlil, kontentanaliz va komparativ metodlar qo‘llanildi.

T A H L I L  V A  N A T I J A L A R 
Adabiyotlar tahlili va nazariy konsepsiyalarni o‘rganish asosida individuallashtirilgan xizmatlar va tajriba 

turizmining zamonaviy turizm industriyasida qo‘llanilish xususiyatlari va ularning o‘zaro ta’sir mexanizmlari 
aniqlandi. Tadqiqot natijalari shuni ko‘rsatdiki, individuallashtirilgan xizmatlar konsepsiyasi turizm sohasida turli 
darajalar va shakllarda namoyon bo‘ladi. Eng sodda darajada bu mijozlarni ism bilan murojaat qilish, ularning 
tilini va madaniy xususiyatlarini hisobga olish kabi elementlarni o‘z ichiga oladi. Murakkab darajada esa bu katta 
ma’lumotlar tahlili asosida mijozlarning afzalliklari, xulq-atvori naqshlari va kutilmalarini bashorat qilish hamda 
ular uchun individual sayohat marshrutlari, tavsiyalar va xizmatlar paketlarini yaratishni anglatadi.

Tajriba turizmi esa turistlarni mehmonxonalarda dam olishdan tashqariga olib chiqib, ularni mahalliy 
madaniyat, tabiiy muhit va ijtimoiy hayot bilan to‘g’ridan-to‘g’ri o‘zaro ta’sir o‘rnatishga undaydi. Bu yondashuv 
turli shakllarda amalga oshirilishi mumkin: kulinariya sayohatlari, madaniy immersiya dasturlari, sarguzashtli 
turizm, ekologik turlar, ta’lim turizmi va boshqalar. Muhimi shundaki, bu tajribalar nafaqat jismoniy faoliyatlarni, 
balki intellektual, emotsional va hatto ruhiy jihatdan boyituvchi voqealarni ham o‘z ichiga oladi. Masalan, 
hunarmandlardan an’anaviy san’atni o‘rganish, mahalliy oilalar bilan birga milliy taomlar tayyorlash yoki ekologik 
loyihalarda ko‘ngillilik qilish kabi faoliyatlar chuqur va o‘zgartiradigan tajribalar yaratadi.

Individuallashtirilgan xizmatlar va tajriba turizmining integratsiyasi eng yuqori darajadagi mijoz qoniqishi 
va sadoqatini ta’minlaydi. Har bir turistning shaxsiy qiziqishlari, ko‘nikmalari va kutilmalariga moslashtirilgan 
tajribaviy dasturlar yaratish orqali turistik korxonalar o‘z raqobatchilaridan ajralib turishlari va premium narxlarni 
asoslashlari mumkin. Masalan, tarixga qiziqadigan turist uchun arxeologik qazishmalar yoki muzey orqa 
sahnalarida ekskursiyalar tashkil etish, tabiat ixlosmandi uchun esa mahalliy ekologik loyihalarda ishtirok etish 
imkoniyatini yaratish mumkin. Bunday yondashuvlar nafaqat turistlarning qoniqish darajasini oshiradi, balki 
destinatsiya yoki turistik korxona haqida ijobiy shaxsiy hikoyalar va tavsiyalar shakllanishiga olib keladi.

Individuallashtirilgan tajriba turizmini amalga oshirishda texnologiyalar hal qiluvchi rol o‘ynaydi. Zamonaviy 
mobil ilovalar, veb-platformalar va sun’iy intellekt tizimlari turistlarning afzalliklari, qidiruv tarixi va ijtimoiy 
tarmoqlardagi faoliyatlari haqidagi ma’lumotlarni yig’ish va tahlil qilish imkonini beradi. Bu ma’lumotlar asosida 
tizim har bir foydalanuvchi uchun shaxsiylashtirilgan tavsiyalar berishi, marshrutlar tuzishi va turli xizmatlarni 
taklif qilishi mumkin. Shuningdek, virtual va kengaytirilgan reallik texnologiyalari tajribalarni boyitish, tarixiy 
voqealarni qayta tiklash yoki qo‘shimcha kontekst ma’lumotlari bilan ta’minlash uchun qo‘llanilmoqda. 
Blockchain texnologiyasi esa mijozlar ma’lumotlarining xavfsizligini ta’minlash va shaxsiylashtirish jarayonida 
shaffoflikni oshirish uchun foydalanilishi mumkin.

Biroq, individuallashtirilgan xizmatlar va tajriba turizmini amalga oshirishda bir qator qiyinchiliklar ham 
mavjud. Birinchi navbatda, bu shaxsiy ma’lumotlarning xavfsizligi va maxfiyligi bilan bog’liq muammolardir. 
Mijozlar o‘z ma’lumotlarining qanday yig’ilishi, saqlanishi va ishlatilishidan xavotirda bo‘lishlari mumkin, shuning 
uchun turistik korxonalar shaffoflik va ishonch asosida ish yuritishlari zarur. Ikkinchidan, individuallashtirilgan 
xizmatlarni taqdim etish yuqori malakali xodimlar va muhim texnologik investitsiyalarni talab qiladi, bu esa kichik 
va o‘rta biznes uchun to‘siq bo‘lishi mumkin. Uchinchidan, haddan tashqari shaxsiylashtirish ba’zan mijozlarni 
bezovta qilishi yoki ularning shaxsiy hayotiga kirib kelish hissi yaratishi mumkin, shuning uchun muvozanatli 
yondashuvni saqlash muhimdir.

1-jadvalda individuallashtirilgan xizmatlar va tajriba turizmining asosiy xususiyatlari taqqoslanadi, bu ikki 
konsepsiyaning o‘zaro bog’liqligi va o‘zaro farqlarini tushunishga yordam beradi.

1-jadval. Individuallashtirilgan xizmatlar va tajriba turizmining qiyosiy tahlili
Mezon Individuallashtirilgan xizmatlar Tajriba turizmi

Asosiy maqsad Har bir mijozning noyob ehtiyojlarini qondirish Unutilmas va boyituvchi tajribalar 
yaratish

Yo‘nalish Mijoz afzalliklari va xususiyatlariga moslashish Faol ishtirok va emotsional aloqa 
yaratish

Texnologiya roli Ma’lumotlar tahlili, sun’iy intellekt, CRM tizimlari VR/AR, mobil ilovalar, interaktiv 
platformalar

Amalga oshirish 
darajasi

Oddiydan (ism bilan murojaat) murakkabgacha (to‘liq 
shaxsiylashtirilgan mahsulot)

Yuzaki (foto qilish) dan chuqur (madaniy 
immersiya) gacha

Asosiy qiymat Noyob munosabat va individual diqqat Unutilmas xotiralar va o‘zgaruvchan 
tajribalar

Jadvaldan ko‘rinib turibdiki, individuallashtirilgan xizmatlar ko‘proq “qanday” (xizmat ko‘rsatish uslubi) bilan 
bog’liq bo‘lsa, tajriba turizmi “nima” (xizmat mazmuni) bilan bog’liq. Biroq, amalda eng samarali yondashuv bu 
ikkalasini birlashtirish, ya’ni har bir mijoz uchun noyob va boyituvchi tajribalarni yaratish hamda ularni shaxsiy 
afzalliklarga moslashtirishdir.

2-jadvalda individuallashtirilgan tajriba turizmini amalga oshirishning turli strategiyalari va ularning afzallik 
hamda cheklovi ko‘rsatilgan.

2-jadval. Individuallashtirilgan tajriba turizmini amalga oshirish strategiyalari
Strategiya Tavsif Asosiy afzalliklari Cheklovlar

Ma’lumotlarga 
asoslangan 
shaxsiylashtirish

Mijozlar xulq-atvori va afzalliklarini 
tahlil qilib individual tavsiyalar 
berish

Yuqori aniqlik, 
avtomatlashtirish, 
kengaytirish mumkinligi

Ma’lumotlar xavfsizligi 
xavfi, yuqori boshlang’ich 
investitsiyalar

Mijoz bilan 
hamkorlikda yaratish

Turistlarni tajriba loyihalash 
jarayoniga bevosita jalb etish

Yuqori qoniqish, noyoblik, 
kuchli emotsional aloqa

Vaqt talab etadi, barcha 
mijozlar uchun qulay emas

Segmentatsiya 
asosida moslashtirish

Mijozlarni guruhlarga bo‘lib, har 
bir segment uchun moslashtirilgan 
tajribalar yaratish

Nisbatan oson amalga 
oshirish, samarali resurslar 
taqsimoti

Cheklangan 
shaxsiylashtirish darajasi

Adaptiv tajriba dizayni
Real vaqt rejimida mijoz 
reaktsiyasiga qarab tajribani 
o‘zgartirish

Yuqori moslashuvchanlik, 
mijoz ehtiyojlariga tezkor 
javob

Murakkab texnologik 
infratuzilma zarur

Jadval tahlili shuni ko‘rsatadiki, har bir strategiyaning o‘z afzalliklari va cheklovlari mavjud, shuning uchun 
turistik korxonalar o‘zlarining imkoniyatlari, maqsadli auditoriyasi va maqsadlariga mos strategiyani yoki 
strategiyalar kombinatsiyasini tanlashlari kerak. Kichik butik mehmonxonalar yoki tur operatorlari uchun mijoz 
bilan hamkorlikda yaratish strategiyasi samarali bo‘lishi mumkin, chunki bu shaxsiy munosabatlar o‘rnatish 
va noyob tajribalar yaratish imkonini beradi. Katta zanjir mehmonxonalar yoki onlayn platformalar uchun esa 
ma’lumotlarga asoslangan shaxsiylashtirish va segmentatsiya strategiyalari ko‘proq mos keladi, chunki ular 
katta miqdordagi mijozlarga xizmat ko‘rsatadilar va texnologik imkoniyatlarga ega.

O‘zbekiston turizm industriyasi uchun individuallashtirilgan tajriba turizmini rivojlantirish alohida 
imkoniyatlar yaratadi. Respublikaning noyob tarixiy-madaniy merosi, Buyuk Ipak yo‘lining muhim qismi 
bo‘lganligi, an’anaviy hunarmandchilik va kulinariya boy’ligi chuqur va autentik tajribalar yaratish uchun ajoyib 
asos hisoblanadi. Biroq, bu potentsialni to‘liq ro‘yobga chiqarish uchun bir qator masalalarni hal qilish zarur: 
kadrlar malakasini oshirish, zamonaviy texnologik infratuzilmani yaratish, xalqaro standartlar darajasida xizmat 
ko‘rsatish madaniyatini shakllantirish va mahalliy aholini turizmga jalb etish mexanizmlarini takomillashtirish. 
Shuningdek, individuallashtirilgan xizmatlar va tajriba turizmini rivojlantirishda madaniy autentiklikni saqlash 
va turistifikatsiya xavflaridan saqlanish muhimdir, chunki haddan tashqari tijorilashuv mahalliy madaniyat va 
an’analarning qiymatini pasaytirishi mumkin.

X U L O S A  V A  T A K L I F L A R
Turizmda individuallashtirilgan xizmatlar konsepsiyasi va tajriba turizmi nazariy asoslarini tahlil qilish 

natijasida bir qator muhim xulosalar shakllantirildi. Birinchidan, zamonaviy turizm industriyasi massa turizm 
modelidan individual va tajribaga asoslangan modellarga o‘tish jarayonida bo‘lib, bu o‘zgarish turistlarning xulq-
atvori evolyutsiyasi, texnologik taraqqiyot va global raqobatning kuchayishi bilan bog’liq. Individuallashtirilgan 

xizmatlar nafaqat mijozlarning qoniqish darajasini oshirish vositasi, balki turistik korxonalarning uzoq muddatli 
muvaffaqiyati va raqobatbardoshligi uchun zarur strategik shart bo‘lib qolmoqda.

Ikkinchidan, tajriba turizmi kontseptsiyasi turistlarni passiv kuzatuvchilardan faol ishtirokchilarga aylantirib, 
ularga nafaqat ko‘rish va dam olish, balki mahalliy madaniyatga chuqur kirib borish, yangi ko‘nikmalarni 
egallash va unutilmas xotiralar yaratish imkoniyatini beradi. Tajriba iqtisodiyoti paradigmasi doirasida, turizmda 
qiymat yaratish xizmatlarni taqdim etishdan ko‘ra, unutilmas voqealar va transformatsion tajribalarni loyihalash 
jarayonida yuzaga keladi. Bu yondashuv turistlar va xizmat ko‘rsatuvchilar o‘rtasidagi munosabatlarni tubdan 
o‘zgartiradi va hamkorlikda qiymat yaratish tamoyiliga asoslanadi.

Uchinchidan, individuallashtirilgan xizmatlar va tajriba turizmining integratsiyalashtirilgan qo‘llanilishi 
eng yuqori samaradorlikka erishish imkonini beradi. Har bir turistning shaxsiy qiziqishlari, ko‘nikmalari va 
kutilmalariga moslashtirilgan tajribaviy dasturlar yaratish orqali, turistik korxonalar o‘z mijozlari bilan chuqur 
emotsional aloqa o‘rnatishlari, ularning sadoqatini oshirishlari va premium narxlarni asoslashlari mumkin. 
Zamonaviy raqamli texnologiyalar, sun’iy intellekt va katta ma’lumotlar tahlili bu jarayonni sezilarli darajada 
osonlashtiradi va yangi imkoniyatlar yaratadi, biroq texnologiya nafaqat vosita, balki tajribaning o‘zini boyituvchi 
element sifatida qarash zarur.

To‘rtinchidan, O‘zbekiston turizm industriyasi uchun individuallashtirilgan tajriba turizmini rivojlantirish 
alohida imkoniyatlar yaratadi. Respublikaning boy tarixiy-madaniy merosi, noyob me’moriy yodgorliklari, 
an’anaviy hunarmandchiligi va mehmonparvarlik madaniyati chuqur va autentik tajribalar yaratish uchun ajoyib 
asos hisoblanadi. Biroq, bu potentsialni to‘liq ro‘yobga chiqarish uchun kadrlar malakasini oshirish, zamonaviy 
texnologik infratuzilmani yaratish, xalqaro standartlar darajasida xizmat ko‘rsatish madaniyatini shakllantirish 
va mahalliy aholini turizmga jalb etish mexanizmlarini takomillashtirish zarur.

Yakuniy tahlil shuni ko‘rsatadiki, individuallashtirilgan xizmatlar va tajriba turizmi nafaqat alohida 
konsepsiyalar emas, balki zamonaviy turizm industriyasining muvaffaqiyati uchun o‘zaro bog’liq va bir-birini 
to‘ldiruvchi yondashuvlardir. Ularning samarali qo‘llanilishi turistik mahsulotning sifatini sezilarli darajada 
oshiradi, mijozlarning qoniqishi va sadoqatini mustahkamlaydi hamda turistik destinatsiyalar va korxonalarning 
uzoq muddatli barqaror rivojlanishiga hissa qo‘shadi.

